
Ոչ պաշտոնական թարգմանություն
ԵԽ բանաձևերը զինակոչիկներին առնչվող մարդու իրավունքների մասին 
Առաջարկություն 1380 (1998)1
Զինակոչիկներին առնչվող մարդու իրավունքները 


1. Ասամբլեան հղում է կատարում զինակոչիկներին առնչվող մարդու իրավունքների թիվ 1166 բանաձևին (1998թ.), որտեղ անդամ պետություններին կոչ է արվում թույլատրել զինակոչիկներին` օգտվելու քաղաքացիական և սոցիալական իրավունքներից և նրանք շնորհել “համազգեստով քաղաքացու” կարգավիճակ` խստորեն հարգելով Մարդու իրավունքների եվրոպական կոնվենցիան: 
2. Ասամբլեան մասնավորապես առաջարկում է, որպեսզի Նախարարների կոմիտեն անդամ պետությունների համար ձևակերպի այնպիսի հստակ ուղենիշներ, որպեսզի Մարդու իրավունքների եվրոպական կոնվենցիայի և Մարդու իրավունքների եվրոպական դատարանի նախադեպային իրավունքին վերաբերող հոդվածները տարածվեն զինակոչիկների առանձին դեպքերի վրա. 
ա) 3-րդ հոդված (ազատություն անմարդկային կամ նվաստացուցիչ վերաբերմունքից).
բ) 4-րդ հոդված (ազատություն հարկադիր կամ պարտադիր աշխատանքից).
գ) 5-րդ և 6-րդ հոդվածներ (գանգատների վարույթ, օրինական ձերբակալություն և ազատազրկում, արդարացի դատական վարույթ անկախ և անկողմնակալ դատարանների կողմից).
դ) 10-րդ և 11-րդ հոդվածներ (խոսքի, հավաքների և միավորման ազատություն):
______

1. 1998թ. սեպտեմբերի 22-ին տեղի ունեցած Ասամբլեայի բանակցություններ (26-րդ նիստ) (տե’ս Փաստաթուղթ թիվ 7979, Իրավական հարցերի և մարդու իրավունքների կոմիտե, պատրաստվել է պրն. Յուրգենսի կողմից):
Տեքստն ընդունվել է 1998թ. սեպտեմբերի 22-ին ասամբլեայի կողմից (26-րդ նիստ):
Բանաձև թիվ 1166 (1998)1
Զինակոչիկներին առնչվող մարդու իրավունքներ 


1. Եվրոպայի խորհրդի անդամ պետությունների մեծ մասում պաշտպանությունը հիմնված է ազգային զինվորական ծառայության և օրենքով սահմանափակված ժամանակահատվածի ընթացքում իրենց երկրին ծառայելու մարդկանց պարտավորության վրա: Այս զորակոչիկները մյուս զինվորականների նման պետք է համարվեն համազգեստով քաղաքացիներ:2 

2. Արդյունքում զինակոչիկները պետք է օգտվեն համանման իրավունքներից և հիմնարար ազատություններից, որոնք մասնավորապես շնորհված են Մարդու իրավունքների եվրոպական կոնվենցիայով և օգտվեն իրավական պաշտպանության համանման միջոցներից, ինչպես շարքային քաղաքացիները: Սրանով չի բացառվում պետությունների կողմից այդ ազատությունները սահմանափակելու հնարավորությունը, եթե դրանք հիմնավորվում են որոշակի հանգամանքներով կամ զինվորական կարգապահությամբ, սակայն այդ ամենն անելիս հարկավոր է խստորեն հարգել կոնվենցիան: 

3. 1996թ. հուլիսի 4-ին Իրավական հարցերի և մարդու իրավունքների կոմիտեի կողմից Հելսինկիում կազմակերպված զինակոչիկների իրավունքների մասին լսումները հստակորեն ցույց տվեցին, որ անդամ պետությունների միջև զգալի տարբերություններ կան` կապված զինակոչիկների իրավական կարգավիճակի և նրանց ունեցած իրավունքների հետ: Բացահայտվեց, որ մի շարք երկրներում կոնվենցիայի որոշակի հոդվածների կիրառումը անհիմն կերպով սահմանափակված է և, որ զինակոչիկները չունեն միևնույն հիմնարար ազատությունները, ինչպես շարքային քաղաքացիները: 
4. Ասամբլեան համարում է, որ զինակոչիկների կողմից քաղաքացիական իրավունքների իրականացման այդ սահմանափակումներից շատերը ընդունելի չեն: Հետևաբար, անդամ պետություններին այն առաջարկում է փոփոխություններ կատարել իրենց օրենսդրության կամ գործելակերպի մեջ, եթե ակնհայտ է, որ դրանց համապատասխանությունը Մարդու իրավունքների եվրոպական կոնվենցիայի և Մարդու իրավունքների եվրոպական դատարանի նախադեպային իրավունքի կողմից թույլատրվող սահմանափակումների հետ չի կարող խելամիտ համարվել: 
5. Ասամբլեան հրավիրում է անդամ պետություններին խթանել զինակոչիկներին տրվող քաղաքացիական և սոցիալական իրավունքների կիրառումը, իհարկե խաղաղ ժամանակաշրջաններում և, որքանով, որ հնարավոր է նաև պատերազմի ժամանակ և, եթե անհրաժեշտություն կա, այս նպատակով փոխել օրենսդրությունը: Այն մասնավորապես, հրավիրում է նրանց. 
1) ապահովել, որ ռազմական դատարանների (որտեղ որ գոյություն ունի) ընթացակարգերը ամբողջովին համապատասխանեն Մարդու իրավունքների եվրոպական կոնվենցիայի 5-րդ և 6-րդ հոդվածներին և, մասնավորապես, ուշադրություն դարձնել բողոքներ ներկայացնելու համապատասխան ուղիների առկայությանը, վարույթների արդարությանը, դատարանների անկողմնակալությանն ու անկախությանը և զինակոչիկների յուրաքանչյուր ձերբակալման կամ ազատազրկման օրինականությանը. 
2) երաշխավորել, որ զինակոչիկները չօգտագործվեն այնպիսի առաջադրանքներ կատարելու համար, որոնք չեն համապատասխանում այն փաստի հետ, որ նրանք զորակոչվել են ազգային պաշտպանության ծառայություն կատարելու համար և, հետևաբար, չպետք է օգտագործվեն հարկադիր կամ պարտադիր աշխատանք կատարելու համար, որը հակասում է Մարդու իրավունքների եվրոպական կոնվենցիայի 4-րդ հոդվածին. 
3) արգելել զորակոչիկների ազատ խոսքի և ազատ հավաքների ու միավորման իրավունքների սահմանափակումը` Մարդու իրավունքների եվրոպական կոնվենցիայի 10-րդ և 11-րդ հոդվածների համաձայն, եթե այդ սահմանափակումները ծանրակշիռ կերպով հիմնավորված չեն զինվորական ծառայության կարիքներով. 

4) պաշտպանել զինակոչիկներին խոշտանգումներից, վատ վերաբերմունքից, սպառնալիքներից և այլ դրսևորումներից, որոնք կարող են համարվել անմարդկային կամ նվաստացնող վերաբերմունք կամ պատժամիջոց` ըստ Մարդու իրավունքների եվրոպական կոնվենցիայի 3-րդ հոդվածի:
6. Այն հրավիրում է անդամ պետություններին զինակոչիկների վիճակի քաղաքացիական վերահսկողություն ստեղծել: Մասնավորապես, այն առաջարկում է հիմնել ռազմական հարցերում մասնագիտացած և հետաքննության ու տեղեկատվության իրավունք ունեցող մի մարմին կամ ծառայություն: 

7. Ասամբլեան խրախուսում է պետություններին նպաստել զինակոչիկների միությունների ստեղծմանը, որոնք պատասխանատու կլինեն զինակոչիկների հիմնարար իրավունքները խթանելու, նրանց իրավաբանական և դատական օգնություն ցուցաբերելու և իշխանությունների առջև նրանց շահերը ներկայացնելու հարցերում: 

8. Ասամբլեան նշում է, որ ցավոք որոշակի անդամ պետությունների զինված ուժերում կան իրավիճակներ և դրսևորումներ, որոնք հակասում են Մարդու իրավունքների եվրոպական կոնվենցիային, հատկապես նորակոչիկներին ու զինակոչիկներին առնչվող դատական արդար վարույթի, հարկադիր աշխատանքի, ազատ խոսքի, ազատ միավորման և վատ վերաբերմունքի հարցերում: Ռազմական օրենսգրքի խախտմամբ` դաժան վերաբերմունքը հին զինծառայողների կողմից, ինչպես օրինակ "դեդովշինան"3 է Ռուսաստանում, նոր զորակոչվածների նկատմամբ նույնպես լուրջ խնդիր է: Ասամբլեան շուտափույթ խնդրում է համապատասխան  պետություններին անհրաժեշտ միջոցառումներ ձեռնարկել` անհապաղ փոխելու այսպիսի իրավիճակները կամ դրսևորումները:

9. Համոզմունքների հիմնավորմամբ զինծառայության մերժման իրավունքը պետք է հարգել` համաձայն Ասամբլեայի թիվ 337 բանաձևի (1967) և Նախարարների կոմիտեի թիվ  R (87) 8 առաջարկության: 

__________

1. 1998թ. սեպտեմբերի 22-ին տեղի ունեցած Ասամբլեայի բանակցություններ (26-րդ նիստ) (տե’ս Փաստաթուղթ թիվ 7979, Իրավական հարցերի և մարդու իրավունքների կոմիտե, պատրաստվել է պրն. Յուրգենսի կողմից):

Տեքստն ընդունվել է 1998թ. սեպտեմբերի 22-ին ասամբլեայի կողմից (26-րդ նիստ):

2. Ազգային զինվորական ծառայություն (զորակոչ) գոյություն ունի Եվրոպայի խորհրդի անդամ պետությունների մեծ մասում: Այն վերացվել է կամ երբեք գոյություն չի ունեցել Բելգիայում, Իսլանդիայում, Իռլանդիայում, Լյուքսեմբուրգում, Նիդերլանդներում և Միացյալ Թագավորությունում` ի թիվս այլ պետությունների: Ֆրանսիան և Իսպանիան կավարտեն զորակոչը 2002թ. և 2003թ. համապատասխանաբար: 

3. Նորակոչիկների սադիստական սպառնալիքները տարիքով ավելի մեծ զինվորների կողմից:
Առաջարկություն 1742 (2006)1
Զինված ուժերի անդամներին առնչվող մարդու իրավունքները


1. Բանակը հաստատություն է, որը պատասխանատու է պետությունը պաշտպանելու և համայնքին պահապան լինելու համար: Պայքարը դրա իմաստն է, դրա գոյության նպատակը և դրան նորմերով պարտադրված են որոշակի սահմանափակումներ` կապված միասնության, հիերարխիայի, կարգապահության և օրենքներին հետևելու հետ: 

2. Խորհրդարանական վեհաժողովը հիշեցնում է իր կողմից ընդունված բազմաթիվ տեքստերը` կապված զինված ուժերում մարդու իրավունքների խթանման հետ, և  նշում է, որ դրանք շարունակում են մնալ կարևոր և արդիական: Այն համարում է, որ զինված ուժերի անդամները համազգեստով քաղաքացիներ են, որոնք պետք է օգտվեն միևնույն հիմնարար ազատություններից, այդ թվում` Մարդու իրավունքների եվրոպական կոնվենցիայում (ETS No. 5) և վերանայված Եվրոպական սոցիալական խառտիայում (ETS No. 163) սահմանվածներից և նրանց իրավունքներն ու արժանապատվությունը պետք է պաշտպանվի այնպես, ինչպես ցանկացած այլ քաղաքացունը` զինվորական պարտականությունների սահմանված որոշակի պահանջների սահմաններում: 

3. Մի շարք երկրներում ավարտվում է զինվորական ծառայությունը և տեղի է ունենում զինված ուժերի մասնագիտացում այն ժամանակ, երբ շատ անդամ պետություններում բանակը գործում է միևնույն գործելաոճով, Ասամբլեան հորդորում է կիրառել ընդհանուր սկզբունքներ` բանակի գործողությունները ղեկավարելու և պարտականությունները կատարելու պայմանները կառավարելու համար: Զինված ուժերի անդամներից չի կարելի ակնկալել, որ իրենց գործողությունների ժամանակ հարգեն մարդասիրական իրավունքը և մարդու իրավունքները, եթե բանակի շարքերում չի երաշխավորվում հարգանքը մարդու իրավունքների նկատմամբ: Հետևաբար, կարևոր է, որպեսզի Եվրոպայի խորհրդի ջանքերի միջոցով հիմք դրվի զինված ուժերում մարդու իրավունքների պաշտպանության ուղենիշների համար, որին կից պետք է լինի անդամ պետություններում իրենց զինծառայողների շրջանում մարդու իրավունքների վերաբերյալ իրազեկության բարձրացման քաղաքականություն: 

4. Ասամբլեան նշում է, որ չնայած իր կողմից անդամ պետություններիn մշտապես ներկայացվող խնդրանքներին, որոշ պետություններում զինված ուժերի անդամների վիճակը`  Մարդու իրավունքների եվրոպական կոնվենցիայով և Մարդու իրավունքների եվրոպական դատարանի նախադեպային իրավունքով նախատեսված իրավունքների համեմատությամբ, հեռու է բավարար լինելուց: Ցավալի է, որ որոշ անդամ պետություններում շատ սահմանափակումներ` կապված զինված ուժերի անդամների կողմից իրենց իրավունքներից օգտվելու հետ, դուրս են գալիս կոնվենցիայի պահանջներով ընդունելի սահմաններից: 

5. Այն նաև ցավում է, որ մինչ այսօր քիչ ուշադրություն է դարձվել ռազմական արդարադատությանը և զինվորական կարգապահության ու հանցագործության ընթացակարգերին և գտնում է, որ անդամ պետություններում իրավական և դատական համակարգերի բազմազանության պայմաններում, օգտակար կլինի անցկացնել օրենքների համեմատական հետազոտություն` զինվորների ազատության, ապահովության և արդարացի դատական վարույթի իրավունքները խթանելու համար: 

6. Ասամբլեան գտնում է, որ Եվրոպայի խորհուրդը պետք է ավելի մեծ ուշադրություն դարձնի զինված ուժերում կանանց կարգավիճակին: Մեծ թվով կին զինվորներ ենթարկվում են սեռական ոտնձգությունների: Զինվորական պարտականությունների և զինված ուժերում առանձին պաշտոնների մատչելիություն, աշխատանքային առաջխաղացման կառուցվածք և իրավունքների հավասարություն. բոլորն էլ առնչվում են կանանց նկատմամբ խտրականությանը և խնդիրներ են, որոնք ըստ էության պահանջում են խորը ուշադրություն: 

7. Ասամբլեան սարսափ և վախ է ապրում որոշ անդամ պետությունների բանակների զինծառայողների վիճակից, որոնք ենթարկվում են շահագործման, կոպտության, ինստիտուցիոնալ սպառնալիքների, բռնության, վատ վերաբերմունքի և խոշտանգումների` իրենց մեջ պարունակելով իրավունքների ծայրաստիճան լուրջ խախտումներ: Սա վերաբերում է "սկզբնական շրջանի դաժան չարչարանքներին" (դեդովշինա), որը, չնայած հասարակական կազմակերպությունների կողմից պարբերաբար ներկայացվող բողոքներին, շարունակում է մնալ տարածված երևույթ որոշ պետությունների զինված ուժերում: 

8. Ասամբլեան հիշեցնում է, որ համոզմունքների հիմնավորմամբ զինվորական ծառայությունից հրաժարվելու իրավունքը մտքի, խղճի և դավանանքի ազատության  էական բաղադրիչներից է և ամրագրված է Մարդու իրավունքների համընդհանուր հռչակագրում և Մարդու իրավունքների եվրոպական կոնվենցիայում: 
9. Ասամբլեան խնդրում է անդամ պետություններին իրապես և արդյունավետորեն ապահովել զինված ուժերի անդամներին առնչվող մարդու իրավունքների պաշտպանությունը, մասնավերապես` 

9.1 թույլ տալ զինված ուժերի անդամներին անդամակցել աշխատանքի վարձատրմանն ու պայմաններին առնչվող հարցերում բանակցելու իրավունք ունեցող մասնագիտական ներկայացուցչական միավորումներին կամ արհեստակցական միություններին  և հիմնել խորհրդակցական մարմիններ բոլոր մակարդակներում, ներառյալ վերը նշված միավորումները կամ արհեստակցական միությունները` ներկայացնելով զինծառայողների բոլոր մակարդակները. 

9.2 ներմուծել, եթե նման հաստատություն արդեն գոյություն չունի, զինվորական իրավունքների պաշտպանի քաղաքացիական անկախ ինստիտուտ, որը պատասխանատու կլինի զինված ուժերի անդամների հիմնարար իրավունքների խթանման, նման իրավունքների նկատմամբ հարգանք ապահովելու, զինծառայողներին իրավական աջակցություն տրամադրելու և նրանց խախտված իրավունքների վերաբերյալ բողոքներ ընդունելու համար, որին զինծառայողները կարող են գաղտնի դիմել աշխատանքային տարաձայնություններին առնչվող կամ պարտականությունները կատարելու արդյունքում առաջացած այլ հարցերով. 

9.3 վերացնել զինված ուժերի անդամների ընտրական իրավունքին առնչվող առկա սահմանափակումները. 

9.4 թույլ տալ զինված ուժերի անդամներին և զինծառայողներին անդամակցել օրինական քաղաքական կուսակցություններին. 

9.5 ընդունել կամ փոփոխել օրենսդրությունն ու օրենքի վրա հիմնված հրահանգները`  ապահովելու համար դրանց համապատասխանությունը Մարդու իրավունքների եվրոպական կոնվենցիայի և Մարդու իրավունքների եվրոպական դատարանի նախադեպային իրավունքի հետ, այդ թվում` ռազմական օրենսգրքերը և ներքին ռազմական կանոնները պետք է հստակ սահմանեն զինծառայողների իրավունքներն ու պարտականությունները. 

 9.6 վերացնել Մարդու իրավունքների եվրոպական կոնվենցիայի 5-րդ և 6-րդ հոդվածների կիրառման բոլոր պահպանված վերապահումները. 
9.7. իրենց օրենսգրքերում ներմուծել ցանկացած ժամանակ համոզմունքների հիմնավորմամբ զինվորական ծառայությունից հրաժարվող գրանցվելու իրավունքը, մասնավորապես, զինծառայությոնից առաջ, դրա ընթացքում կամ դրանից հետո, ինչպես նաև մասնագիտական զինծառայողներին համոզմունքների հիմնավորմամբ զինվորական ծառայությունից հրաժարվողի կարգավիճակ շնորհելու իրավունքը. 
 9.8. արագ կերպով, անհրաժեշտության դեպքում, ընդունել անհրաժեշտ միջոցառումներ` զինված ուժերում սկանդալային իրավիճակներին և սպառանալիքների դրսևորումներին վերջ դնելու և զինված ուժերում լռություն պահպանելու հանցավոր համաձայնությունը վերջ դնելու համար, քանի որ դա ապահովում է նման արարքների անպատժելիությունը. 
9.9. ապահովել, որ իշխանությունների ուշադրությանը ներկայացված բռնության ցանկացած դեպք մանրամասնորեն, բաց և արագ կերպով հետաքննվի և նախապատրաստողները դատապարտվեն և դատական պատասխանատվության ենթարկվեն:
10. Ասամբլեան առաջարկում է, որ Նախարարների կոմիտեն պատրաստի և ընդունի զինված ուժերի կողմից և դրա շարքերում մարդու իրավունքների նկատմամբ հարգանքը երաշխավորող ուղենիշներ անդամ պետություններին արվող նոր առաջարկությունների տեսքով` օգտվելով Մարդու իրավունքների եվրոպական կոնվենցիայից և Մարդու իրավունքների եվրոպական դատարանի նախադեպային իրավունքից, Նախարարների կոմիտեի նախորդ առաջարկություններից, Խորհրդարանական վեհաժողովի առաջարկություններից և ԵԽ Մարդու իրավունքների գերագույն հանձնակատարի առաջարկություններից:. Զինծառայողների իրավունքների վերաբերյալ ուղենիշները, ինչպիսի կարգավիճակ էլ, որ նրանք ունենան (զինակոչիկներ, կամավորներ կամ մասնագիտական զինծառայողներ), պետք է առնվազն ներառեն ստորև թվարկված իրավունքները.
10.1. զինված ուժերի անդամները պետք է ունենա հետևյալ հիմնարար իրավունքներն ու ազատությունները`

10.1.1. կյանքի իրավունք (հաշվի առնելով, սակայն, զինվորական մասնագիտությանը հատուկ վտանգները);

10.1.2. խոշտանգումներից և անմարդկային կամ նվաստացուցիչ վերաբերմունքից կամ պատժից պաշտպանվելու իրավունք.

 10.1.3. արգելել ստրկությունը, ճորտությունը, այնպիսի առաջադրանքների իրականացումը, որոնք համատեղելի չեն ազգային պաշտպանության ծառայության նրանց հանձնարարությունների հետ և հարկադիր կամ պարտադիր աշխատանքը. 
10.1.4. իրավական պաշտպանության իրավունք` նրանց իրավունքների խախտման դեպքում,  ազատության և անվտանգության իրավունք, անկախ դատարանների կողմից արդար դատական վարույթի իրավունք, ինչպես նաև բողոքարկման իրավունք. 
10.1.5. խտրականության արգելում. 
10.1.6. մտքի, խղճի և դավանանքի ազատության իրավունք.
10.1.7. քաղաքացիական իրավունքների լիակատար իրականացման իրավունք, մասնավորապես, քվեարկելու իրավունք. 
10.1.8. սեփականությունը հարգելու իրավունք. 
10.1.9. ամուսնանալու և ընտանիք հիմնելու իրավունք:
10.2. Զինված ուժերի անդամները պետք է ունենան հետևյալ հիմնարար ազատություններն ու իրավունքները, որոնք, սակայն, կարող են ենթարկվել որոշակի սահմանափակումների` 
10.2.1. արտահայտվելու ազատության իրավունք.
10.2.2. հավաքների և միավորման ազատության իրավունք, այդ թվում` արհեստակցական միություններ հիմնելու և քաղաքական կուսակցություններին անդամակցելու իրավունք.
10.2.3. անձնական և ընտանեկան կյանքի, բնակարանի և նամակագրության գաղտնիության իրավունք: 

10.3. Զինված ուժերի անդամների կողմից 10.2 կետում նշված իրավունքներից օգտվելու և կիրառելու ցանկացած սահմանափակում պետք է բավարարի հետևյալ առանձին չափանիշները` 
10.3.1. դրանք պետք է օրինական նպատակ ունենան, լինեն ճշգրտորեն հիմնավորված կարիքներով և զինվորական կյանքի առանձնահատկություններով, կարգապահությամբ և զորավարժություններով և համեմատական լինեն նպատակների հետ. 
10.3.2. դրանք պետք է հայտնի լինեն, նախատեսված և հիմնավոր կերպով սահմանված լինեն օրենքով և համապատասխանեն սահմանադրության դրույթներին.
10.3.3. դրանք չպետք է անհիմն կերպով սպառնալիք ներկայացնեն կամ վտանգեն զինված ուժերի անդամների ֆիզիկական կամ հոգեկան առողջությունը. 
10.3.4. դրանք պետք է հարգեն Մարդու իրավունքների եվրոպական կոնվենցիայով նախատեսված սահմանները. 
10.4. Զինված ուժերի անդամները պետք է նաև օգտվեն տնտեսական և սոցիալական իրավունքներից, այդ թվում`
10.4.1. պատշաճ և համապատասխան կացարանի/բնակվելու վայրի իրավունք. 
10.4.2. արդարացի վարձատրություն և աշխատանքային կենսաթոշակ ստանալու իրավունք. 
10.4.3. առողջության պահպանման և աշխատանքային անվտանգության իրավունք. 
10.4.4. պատշաճ և բավարար սնվելու իրավունք:
10.5. Զինված ուժերի անդամները պետք է տեղյակ լինեն իրենց իրավունքների վերաբերյալ և ուսուցանվեն մարդու իրավունքների վերաբերյալ իրենց իրազեկվածությունը բարձրացնելու համար: 
11. Ասամբլեան կրկին առաջարկում է Նախարարների խորհրդին`
11.1. վերանայել համոզմունքների հիմնավորմամբ զինծառայության մերժման իրավունքը Մարդու իրավունքների եվրոպական կոնվենցիայում լրացուցիչ արձանագրության ձևով ամրագրելու իր առաջարկությունը` փոփոխություններ կատարելով 4.3 (բ) և 9-րդ հոդվածներում.
11.2. հատուկ ուսումնասիրել կանանց վիճակը զինված ուժերում. 
11.3. Ասամբլեային լիակատար և հիմնովին աջակցություն տրամադրել` զինված ուժերում սպառնալիքների “զրոյական հանդուրժողականության” քաղաքականություն իրականացնելու համար:


1 2006թ. ապրիլի 11-ին կայացած Ասամբլեայի բանակցություններ (11-րդ նիստ) (տե’ս Doc.10861, Իրավական հարցերի և մարդու իրավունքների կոմիտեի հաշվետվությունը, պատրաստվել է պրն. Արբաջիեվի կողմից):
Տեքստն ընդունվել է 2006թ. ապրիլի 11-ին ասամբլեայի կողմից (11-րդ նիստ):

